
agora xa pasaron 
      	o rumor do latricar  
	as horas e os anos
e deixáronnos aqui  
no medio da ferrallla da vida 
xuntada na carreiriña 
de horas que pasaches 
	acoiteladas nas ballocas 
      de fotos e santos 
o apuro diario  
que aplaca o valeiro 
a compaña das ponlas de veas 
das derradeiras forzas 
retobadas entre ollo e orella 

	extende a man 
unha muxica de cisco branco 
demediado  
e lembra as ruinas 
que mesmo agora 
son merecentes 
dunha verba íntima 

despois están  
as felgas presentadas  
que furan  
notas de charneira 
da mar case respirada 
na revesa dun século 
vai un nervo mandadeiro 
polo dedo fino 
a coller o meu  
      (gadoupa) 
a pel arreteada 
acende o sol 
para dar en outro 
	e semella  
un capazo esfiañado 
de ecos e e cheiros 
na fisterra arrandeada de verdello 
e no outro toro 
a fronteira. 

era onte 
      contra máis cedo mellor 
acurrunchada
       na coxa 
agora é na fronte 
afundida en almofadas  
e no dedo perdido 
no primeiro abrente 
tan lonxe de nós 
mais nos recantos foscos 
a memoria deixa  
      (moito máis cedo)
      triscar  
	e arriba 
      o vento soán 
      e os pés a tocar  
      a música do que vai vir 
      o nome é esperanza 
          sabía onde correr e perderse

      dos futuros impensados 
que  
      agora 
son coma a pruma 
      a caer  
despois de todo  
co vento mouco. 

